
BAHAGIAN I 

PENGENALAN 

LATAR BELAKANG 

Penyediaan laporan ini bertujuan untuk memaklumkan perjalanan sepanjang lawatan 

kerja Jawatankuasa Pilihan Khas (JKPK)  Infrastruktur, Pengangkutan dan Komunikasi 

ke Negara Jepun bermula dari 25 September 2023 sehingga 30 September 2023. YB 

Tuan Haji Ir. Yusuf bin Abd Wahab, Ahli Parlimen Tanjong Manis selaku Pengerusi JKPK 

ini merupakan ketua delegasi lawatan kerja ke Jepun yang turut disertai oleh enam (6) 

orang Ahli Yang Berhormat dan dua (2) orang pegawai pengiring dari Parlimen Malaysia.  

Lawatan kerja ini telah meliputi lawatan kerja ke beberapa lokasi terpilih di Jepun 

bagi meningkatkan pengetahuan dan mempelajari amalan terbaik yang dilaksanakan 

dalam meningkatkan keberkesanan perlaksanaan JKPK Dewan Rakyat. Jepun 

merupakan negara yang mengamalkan sistem bicameral dan negara ini dipilih 

berasaskan kepada keberkesanan pelaksanaan pembangunan infrastruktur yang sangat 

efisien dan bertindak sebagai sumber rujukan oleh Ahli-Ahli JKPK di dalam pelaksanaan 

penyelenggaraan infrastruktur setelah berlakunya bencana alam.  

Lawatan kerja ini juga merupakan satu platform bagi mempelajari amalan terbaik 

(best practices) perjalanan atau sesi prosiding select committees di National Diet ke arah 

memantapkan peranan JKPK dalam melaksanakan fungsi semak dan imbang terhadap 

isu-isu infrastruktur dan seterusnya dapat memberi impak kepada keputusan 

pembangunan infrastruktur di Jepun. 

OBJEKTIF LAWATAN 

Objektif utama lawatan adalah: 

 

i. Memahami dan mendalami pelbagai bentuk select committees terutamanya bagi 

pelaksanaan jawatankuasa berkaitan isu-isu infrastruktur di National Diet. 

 

ii. Memahami dan mendalami dengan terperinci mengenai fungsi dan 

tanggungjawab Pengerusi dan Ahli-ahli Jawatankuasa di National Diet agar 

dapat membantu meningkatkan kecekapan setiap ahli melaksanakan fungsi 

JKPK Parlimen Malaysia 

 

iii. Mempelajari amalan terbaik (best practices) perjalanan atau sesi prosiding select 

committees di National Diet ke arah memantapkan peranan JKPK IPK dalam 

melaksanakan fungsi semak dan imbang terhadap isu-isu infrastruktur dan 

seterusnya dapat memberi impak kepada keputusan pembangunan infrastruktur 

di Jepun. 

 

iv. Mendapat pendedahan secara komprehensif berkenaan pengurusan 

pengangkutan moden yang dilaksanakan di Jepun bagi diaplikasikan di Malaysia. 

 

v. Memahami secara terperinci mengenai pengurusan berkenaan pembinaan 

projek perumahan awam dilakukan di Jepun terutamanya di kawasan 

berkepadatan tinggi. 

 

vi. Mendalami mengenai pengurusan rangkaian komunikasi yang dilaksanakan di 

Jepun. 

BAHAGIAN II 

LAPORAN PROGRAM 

 

Di sepanjang lawatan ini, delegasi telah mengadakan mesyuarat dan lawatan ke National 

Diet of Japan, Museum of Japan Parliamentary, Ministry of Land, Infrastructure, Transport 

and Tourism, Metropolitan Area Outer Underground Discharge Channel, Kasukabe, 

Saitama, Nippon Telegraph and Telephone (NTT) Docomo, East Nippon Expressway Co. 

Ltd. (NEXCO East). Pemerhatian utama daripada lawatan kerja yang dilakukan adalah 

seperti berikut: 

i. Lawatan Kunjungan Hormat terhadap Yang Berbahagia Dato’ Shahril Effendi 

Abd Ghany, Duta Besar Malaysia ke Jepun 

Dato’ Shahril Effendi Abd Ghany, Duta Besar Malaysia ke Jepun dalam ucapannya 

telah mengalu-alukan kedatangan rombongan delegasi JKPK ke Negara Jepun. 

Beliau memaklumkan bahawa rombongan ini adalah kedua dari Parlimen Malaysia 

selepas JKPK Sosiobudaya, Komunikasi dan Pendidikan (SKOP) dari Dewan 

Negara pada bulan Jun lepas.  

Beliau memaklumkan bahawa seramai 20 orang pegawai dan kakitangan dari 

Malaysia dan 20 orang lagi yang terdiri dari rakyat Negara Jepun yang berkhidmat 

di Kedutaan Malaysia di Jepun.  

Beliau juga menyatakan bahawa YAB Datuk Seri Anwar Ibrahim, Perdana Menteri 

Malaysia dijangka akan tiba di Tokyo pada akhir tahun ini bagi membincangkan 

hubungan perdagangan dua hala antara Malaysia dan Jepun.  

Jepun merupakan rakan dagangan terbesar Malaysia pada ketika ini. Menurutnya, 

terdapat 2000 syarikat dari Jepun di Malaysia dan hasil kajian  mendapati bahawa 

90% dari syarikat ini masih berminat untuk kekal melabur di Malaysia. 

Bagaimanapun, syarikat-syarikat dari Jepun ini menyatakan bahawa semakin 

kurang tenaga pakar di Malaysia bagi membantu mereka berkembang di sini.  

Namun, masih ada syarikat Jepun meletakkan kepercayaan dan terus meluaskan 

pelaburan. Contohnya, Syarikat ROHM-WAKO yang berpangkalan di Kawasan 

Perindustrian Padang Tembak, Pengkalan Chepa, Kelantan yang sejak sekian lama 

bertapak di negeri ini dan terus menambah kapasiti pekerja di kilang mereka.  

Selain itu, beliau juga menyatakan  Kerajaan Jepun khuatir dengan perkembangan 

teknologi di negara China sejak akhir-akhir ini berikutan mereka mampu 

menghasilkan sesebuah teknologi dengan kos yang lebih murah.  

Mengikut statistik, anggaran seramai 8,000 orang rakyat Malaysia berdaftar yang 

bekerja di Jepun dan anggaran seramai 700 orang pelajar Malaysia melanjutkan 

pengajian tertiari di negara ini.  

YB Pengerusi memaklumkan ramai di kalangan generasi muda berminat untuk 

menyambung pengajian di Jepun kerana kemajuan negara ini dalam bidang sains 

dan teknologi yang bertaraf dunia. 

Dato’ Shahril Effendi Abd Ghany memaklumkan bahawa Malaysia sudah tidak 

tersenarai dalam program bantuan khas pendidikan Japan International 

Cooperation Agency (JICA) kerana perkembangan kemajuan ekonomi yang 

dikecapi oleh Malaysia yang semakin pesat. Mengikut rekod, negeri yang paling 

berjaya menarik pelaburan dari Jepun ialah Selangor dan Sarawak.  

Beliau menegaskan bahawa secara dasarnya, pelabur dari Jepun ikhlas dan jujur 

dalam meneliti pelaburan di Malaysia. Pelabur-pelabur Jepun lebih berminat dalam 

aspek keuntungan yang bakal diperolehi oleh mereka. Kelemahan dan kekurangan 

yang dihadapi oleh negara ini adalah masyarakat menua (aging society).  

Sebagai penutup, Dato’ Shahril melahirkan harapan objektif lawatan kerja JKPK 

tercapai di samping dapat mengeratkan hubungan diplomatik antara kedua-dua 

buah negara. 

 Para Ahli Jawatankuasa berdiri di lobi Kedutaan Besar Malaysia 

 di Tokyo, Jepun. 

 

 

 

 

 

 

 

 

 

 

 

 

Para Ahli Jawatankuasa mengadakan perbincangan dengan  

Ybhg. Dato’ Shahril Effendi Abd Ghany, Duta Besar Malaysia ke Jepun. 

Para Ahli Jawatankuasa diberi penerangan berkenaan 

 Kedutaan Besar Malaysia di Jepun. 

ii. Kunjungan rasmi terhadap TYT Furuya Keiji, Pengerusi, Japan – Malaysia 

Parliamentary Friendship Association, Pengerusi, Japan-Malaysia 

Association (JMA) dan Ahli Parlimen Jepun. 

 

TYT Furuya Keiji mengucapkan penghargaan kepada JKPK kerana sudi melakukan 

kunjungan rasmi terhadapnya. Beliau mendedahkan bahawa Japan – Malaysia 

Parliamentary Friendship Association telah menderma sebanyak 1 juta buah pokok 

di Sabah dan Sarawak sebagai tanda persahabatan di antara dua negara.  

Beliau juga menyatakan walaupun kerajaan kedua-dua buah negara telah bertukar 

kepimpinan, Malaysia dan Jepun masih kekal sahabat baik hasil dari Dasar 

Pandang ke Timur yang diilhamkan oleh Tun Dr. Mahathir Mohamad, bekas 

Perdana Menteri Malaysia.  

TYT Furuya Keiji juga bermurah hati menyerahkan dokumen bertajuk Building 

National Resilience Programme. Dokumen ini adalah pelan jangka masa panjang 

bagi negara Jepun menghadapi bencana alam serta usaha pemulihan secara 

komprehensif.  

Program ini diilhamkan oleh Shinzo Abe, bekas Perdana Menteri dan mendapat 

sokongan dari pelbagai pihak dalam negara. 

Beliau juga menyatakan bahawa dokumen ini dikongsikan kepada negara seluruh 

dunia termasuk Malaysia bagi memastikan pendedahan dalam dokumen ini dapat 

dimanfaatkan bersama. 

Beliau menyatakan Kerajaan Jepun sangat serius dalam usaha menghadapi 

bencana alam berikutan kedudukan negara itu yang sentiasa terdedah kepada siri 

bencana alam termasuk gempa bumi yang dijangka akan berlangsung dalam masa 

30 tahun akan datang. 

Beliau menyatakan syarikat-syarikat korporat seperti Tokyo Gas juga terlibat dalam 

kempen menghadapi bencana alam. Sebagai penutup, beliau juga menggesa JKPK 

IPK bertemu dengan pihak pentadbiran Kerajaan Jepun bagi mendapatkan sudut 

pandangan pembuat dan pelaksana dasar Kerajaan Jepun. 

YB Pengerusi memaklumkan bahawa Kerajaan Malaysia boleh mengaplikasikan 

pelan bencana alam yang dirangka oleh Kerajaan Jepun sebagai persiapan. 

 

Pertemuan Jawatankuasa dengan TYT Furuya Keiji, Ahli Parlimen  

Jepun di Parlimen Jepun. 

YB Pengerusi memulakan perbincangan dengan menyatakan 

penghargaan kepada TYT Furuya Keiji. 

 

 

 

 

 

 

 

 

 

Setiap Ahli Jawatankuasa mengambil kesempatan dalam bertukar-tukar 

fikiran dalam sesi perbincangan ini. 

iii. Lawatan ke National Diet of Jepun (Parlimen Jepun) dan Muzium Parlimen. 

 

a. Lawatan ke National Diet of Japan. 

National Diet of Japan pertama kali ditubuhkan sebagai Diet Imperial pada tahun 

1890 di bawah Perlembagaan Meiji, dan mula berfungsi semasa pada tahun 

1947 selepas menerima pakai perlembagaan selepas perang. Kedua-dua Dewan 

beroperasi di Bangunan Diet Kebangsaan (Kokkai-gijidō) di Nagatachō, Chiyoda, 

Tokyo.  

House of Representatives ialah dewan rendah National Diet of Japan manakala, 

House of Councillors ialah dewan tertinggi. Komposisi Dewan ditubuhkan oleh 

Perkara 41 dan Perkara 42 Perlembagaan Jepun. House of Representatives 

mempunyai 465 ahli yang dipilih untuk tempoh empat tahun. Daripada jumlah ini, 

176 ahli dipilih daripada 11 kawasan pilihan raya berbilang ahli melalui sistem 

perwakilan berkadar senarai parti, dan 289 dipilih daripada kawasan pilihan raya 

tunggal. Di bawah Perlembagaan, sekurang-kurangnya satu sesi Diet mesti 

diadakan setiap tahun. Secara teknikalnya, hanya House of Representative 

dibubarkan sebelum pilihan raya. Tetapi, semasa dewan rendah sedang 

dibubarkan, House of Councillors biasanya "tertutup". Maharaja kedua-duanya 

memanggil Diet dan membubarkan House of Representatives tetapi untuk 

berbuat demikian perlu bertindak dengan mengambil kira nasihat dari Kabinet. 

Dalam keadaan darurat, Kabinet boleh memanggil Diet untuk sesi tergempar, 

dan sesi luar biasa boleh diminta oleh satu perempat daripada ahli mana-mana 

dewan. Pada permulaan setiap sidang parlimen, Maharaja membacakan ucapan 

khas dari takhtanya di House of Councillors. 

Para Ahli Jawatankuasa bergambar di hadapan Bangunan Parlimen Jepun. 

 

 

 

 

 

 

 

 

 

 

 

 

 

 

Para Ahli Jawatankuasa mendengar taklimat berkenaan 

perjalanan sidang Parlimen Jepun. 

b. Lawatan ke Muzium Parlimen 

Muzium Parlimen telah ditubuhkan pada tahun 1970, sempena ulang tahun  

ke-80 Parlimen Jepun, untuk memberi pemahaman yang lebih baik kepada 

rakyat tentang demokrasi berparlimen. Muzium ini dibuka pada Mac 1972.  

Muzium ini memperkenalkan organisasi dan pengurusan Diet melalui bahan dan 

video, mengumpul dan mempamerkan bahan-bahan yang berkaitan dengan 

sejarah kerajaan parlimen dan negarawan yang telah memberi sumbangan besar 

kepadanya.  

 

 

 

 

 

 

 

Para Ahli Jawatankuasa melihat model Bangunan Parlimen  
Jepun dalam skala kecil. 

 

 

 

 

 

 

 

Para Ahli Jawatankuasa tekun mendengar penerangan dari pegawai Muzium. 

iv. Kunjungan Hormat terhadap TYT Etoh Taku, Pengerusi, Jawatankuasa Pilihan 

Khas Bencana, Parlimen Jepun. 

TYT Etoh Taku dalam ucapan alu-aluannya menerangkan latar belakangnya yang 

merupakan anak kepada Menteri Pengangkutan dan pada masa sama, beliau 

bertugas menjadi setiausaha kepada ayahnya.  

 

Jepun mengalami siri-siri bencana kerana kedudukan geografinya dan Kerajaan 

Jepun meletakkan usaha berterusan bagi menanganinya. Salah satunya adalah 

Building National Resilience Programme (Rujuk Lampiran B). Sebanyak 50 trilion 

yen atau USD 100 bilion telah dibelanjakan bagi memastikan pelan ini berjalan 

lancar.  

 

Selain itu, YB Zahir bin Hassan menanyakan bagaimana proses reformasi undang-

undang dalam urusan ini dilakukan. TYT Etoh Taku memaklumkan bahawa ahli 

Parlimen dari pelbagai parti yang menganggotai Jawatankuasa ini terlibat secara 

aktif dan melakukan pelbagai usaha reformasi undang-undang. Setelah 

perbincangan dibuat di antara Jawatankuasa (termasuk dari wakil Menteri atau 

pejabat Perdana Menteri) dan perbahasan telah dibuat di Parlimen, setiap parti 

diminta oleh whip parti untuk menyokong segala reformasi yang dibentangkan di 

Parlimen ini. Beliau juga menyatakan sokongan untuk sebarang usaha perkongsian 

pengetahuan dengan menghantar pelajar Malaysia ke Jepun bagi mendalami 

teknologi pemulihan bencana. Sehingga kini, Jepun sudah mempunyai teknologi 

dan data yang bernilai jutaan bagi menjangka gempa bumi. Data itu kemudiannya 

disebar secara umum.  

 

Memandangkan segala bencana umum tidak dapat dielakkan, usaha utama 

kerajaan Jepun adalah meminimumkan kerosakan yang timbul dari bencana alam 

selain menyelamatkan nyawa sebanyak mungkin. Pada waktu ini, segala amaran 

bencana awal telah dipetakan di seluruh negara Jepun dan pihak berkuasa 

tempatan akan memobilisasi segala usaha penyelamatan.  

Pengerusi Jawatankuasa memulakan perbincangan dengan 

ucapan alu-aluan terhadap TYT Encik Etoh Taku. 

 

 

 

 

 

 

 

 

 

 

 

 

Perbincangan ini dibantu oleh penterjemah yang membantu 

dalam menyampaikan ucapan kedua-dua belah pihak. 

TYT Encik Etoh Taku menerangkan kepada para Ahli Jawatankuasa 

 berkenaan National Resilience Programme. 

 

 

YB Pengerusi menyampaikan cenderamata kepada  

TYT Etoh Taku. 

v. Kunjungan rasmi terhadap TYT Encik Konosuke Kokuba, State Minister of 

Land, Infrastructure, Transport and Tourism. 

 

TYT Konosuke Kokuba menyatakan penghargaan kepada rombongan delegasi 

yang sudi datang dan menyatakan hubungan erat Malaysia dan Jepun telah terjalin 

terutamanya pada zaman kepimpinan Tun Dr. Mahathir sebagai Perdana Menteri.  

 

Beliau juga berkongsi masalah kos rumah yang melambung di Jepun. Beliau 

memaklumkan bahawa Kerajaan Jepun menggunakan konsep seimbang iaitu 

mengambil kira jumlah populasi penduduk di Jepun bersama dengan keluasan 

tanah sedia ada memandangkan jumlah kelahiran semakin berkurangan.  

 

Beliau juga menyatakan sehingga kini, Jepun masih menggunakan teknologi lama 

dalam membina rumah kerana faktor kekangan peruntukan kewangan. Bagi 

menangani masalah penduduk yang berumur dan mati keseorangan dalam rumah, 

pihak berkuasa tempatan memantau keadaan kesihatan dari semasa ke semasa.  

 

Datuk Wan Saiful bin Wan Jan memaklumkan bahawa di Malaysia, masih giat dibina 

perumahan mampu milik bagi membantu golongan berpendapatan sederhana dan 

rendah. Beliau juga bertanya bagaimanakah bentuk projek perumahan rakyat yang 

dibina oleh Kerajaan Jepun pada waktu ini. TYT Konosuke Kokuba memaklumkan 

pada masa ini, kerajaan Jepun hanya menumpukan projek perumahan kepada 

golongan miskin sahaja berikutan kos pembinaan rumah yang semakin meningkat.  

 

Selain itu, beliau juga berkongsi kejayaan usaha kerajaan Jepun dalam 

menghasilkan keretapi laju atau Shinkansen yang tidak pernah mengakibatkan 

kemalangan sejak ia beroperasi puluhan tahun lepas. Pihak Jawatankuasa telah 

merancang untuk menggunakan perkhidmatan kereta laju ini bagi melihat sendiri 

sistem pengangkutan ini, namun tidak berjaya disebabkan kekangan masa. 

TYT Konosuke Kokuba mendengar  

perbincangan yang sedang berlangsung 

 

 

 

 

 

 

 

 

 

 

 

 

 

Para Ahli Jawatankuasa mengambil kesempatan memberi 

pandangan berkenaan isu yang diketengahkan dalam perbincangan.  

vi. Lawatan ke Metropolitan Area Outer Underground Discharge Channel, 

Kasukabe, Saitama 

 

Para Ahli Jawatankuasa diberi penerangan Ketua Jurutera Projek dan kemudiannya 

dibawa untuk melawat tempat tersebut.  

 

Projek infrastruktur air bawah tanah di Kasukabe, Saitama, Jepun merupakan 

sebuah kemudahan pengaliran air banjir bawah tanah terbesar di dunia, dibina 

untuk mengurangkan limpahan air dan sungai utama di bandar ini semasa musim 

hujan dan taufan. Kemudahan pengaliran air banjir ini terletak di antara Showa dan 

Kasukabe di wilayah Saitama, di pinggir bandar Tokyo.  

 

Kerja-kerja projek itu bermula pada tahun 1992 dan telah siap pada awal tahun 

2006. Ia terdiri daripada lima silo (struktur silinder tinggi) pembendungan konkrit 

dengan ketinggian 65 meter (213 kaki) dan diameter 32 meter (105 kaki), yang 

disambungkan oleh 6.4 kilometer (4.0 mi) terowong , 50 meter (160 kaki) di bawah 

permukaan, serta tangki air besar dengan ketinggian 25.4 meter (83 kaki), dengan 

panjang 177 meter (581 kaki), dengan lebar 78 meter (256 kaki) dan dengan lima 

puluh sembilan tiang besar yang disambungkan kepada tujuh puluh lapan pam 10 

MW (13,000 hp) yang boleh mengepam sehingga 200 tan metrik (200 tan panjang; 

220 tan pendek) air ke dalam Sungai Edo dalam tempoh sesaat.  

 

Projek itu termasuk lima silo besar, terowong penghubung sepanjang 6.5 km, tangki 

simpanan dan 78 pam. Lima silo pembendungan konkrit adalah 65 meter dalam dan 

32 meter dalam diameter. Ia terletak dalam had tertentu dari sungai. Lima silo 

bertindak sebagai pengatur aliran.  

 

Silo disambungkan ke terowong berdiameter 10.6 meter. Terowong itu dibina 50 

meter di bawah tanah, melalui silo. Terowong menghantar air ke tangki simpanan 

apabila silo mencapai kapasitinya. Tangki simpanan air, yang dikenali sebagai Kuil 

Bawah Tanah, adalah 25.4 meter tinggi dan 177 meter panjang. Tangki simpanan 

air ini disokong oleh 59 tiang yang setinggi 20 meter dan berat 500 tan. 

  

Tangki itu disambungkan kepada turbin 14,000 hp (kuasa kuda)  dan 78 pam. Turbin 

ini mampu mengepam 200 tan air sesaat dan mengalirkannya ke Sungai Edogawa. 

Terdapat bilik kawalan di dalam terowong dan tangki simpanan. Kemudahan ini 

kekal kering semasa musim kemarau dan berfungsi sebagai tempat pelancongan. 

Terowong ini boleh diakses melalui tangga yang dipasang pada silo. 

 



19 
 

 

Para Ahli Jawatankuasa berpeluang mendengar taklimat  

dan seterusnya masuk ke dalam tempat pelepasan banjir. 

Para Ahli Jawatankuasa mendengar penerangan dari Ketua Jurutera berkenaan 

struktur tempat ini. 

 

 

 

 

 

 

 

 

 

 

 

 

 

 

 

 

 

Ketua Jurutera menunjukkan pelan lokasi struktur ini dalam peta. 

vii. Mesyuarat bersama Nippon Telegraph and Telephone (NTT) Docomo 

 

Yang Berhormat Tuan Ir. Haji Yusuf bin Abd Wahab selaku ketua delegasi 

mengungkap setinggi-tinggi penghargaan kepada pihak Nippon Telegraph and 

Telephone (NTT) Docomo yang diwakili oleh Naib Presiden Kanannya,  

Encik Hikuma Akihiro kerana sudi meluangkan masa untuk berjumpa dengan 

delegasi. Tuan Ir. Haji Yusuf juga memperkenalkan setiap ahli delegasi serta 

menyatakan tujuan kunjungan rasmi.  

 

Encik Hikuma Akihiro menyatakan bahawa syarikat mereka adalah pembekal talian 

telekomunikasi kepada 87 juta orang iaitu 70% dari populasi rakyat Jepun. Tiga 

segmen fokus syarikat mereka adalah perkhidmatan telekomunikasi kepada 

korporat, perkhidmatan pembayaran kewangan dan perkhidmatan telekomunikasi 

peruncitan.  

 

Sebanyak 50% trafik telekomunikasi pada waktu ini adalah dalam bentuk jalur lebar 

5G. Mereka memaklumkan kepesatan trafik sebanyak 20% dalam masa setahun.  

Usaha pembangunan 5G bermula pada tahun 2020. Pelan penggantian 4G kepada 

5G pula dijangka selesai pada Mac 2024.  

 

Kerajaan Jepun hanya menetapkan garis panduan sahaja kepada pembekal 

telekomunikasi. Sehingga kini, ada 4 pembekal syarikat telekomunikasi 5G di 

Jepun.  

 

Sehingga kini, sebanyak 26,200 base station sedang dibina bagi usaha penggantian 

3G/4G kepada 5G di seluruh negara. 3G dijangka akan ditamatkan perkhidmatan 

pada tahun 2026.  

 

 

 



22 
 

 

 

 

 

 

 

 

 

 

 

 

 Para Ahli Jawatankuasa menyaksikan pembentangan dari wakil syarikat. 

 

Pada waktu terdekat, syarikat ini juga sudah mengorak langkah bagi membuat 

kajian pembangunan perkhidmatan 6G. Namun, tiada tarikh khusus bagi tempoh 

perkhidmatan 6G akan digunakan.  

 

 

 

 

 

 

 

 

 

 

 

 

 

 

Para Ahli Jawatankuasa juga diberi peluang untuk merasai kelajuan 5G dengan 

memakai kaca mata Augmented Reality bagi merasai dunia ilusi. 

viii. Mesyuarat bersama East Nippon Expressway Co. Ltd. (NEXCO East) 

 

Yang Berhormat Tuan Ir. Haji Yusuf bin Abd Wahab selaku ketua delegasi 

menyatakan setinggi-tinggi penghargaan kepada pihak East Nippon Expressway 

Co. Ltd. (NEXCO East) yang diwakili oleh Pengarah Urusannya,  

Encik Yagi Shigeki kerana sudi meluangkan masa untuk berjumpa dengan delegasi. 

Tuan Ir. Haji Yusuf juga memperkenalkan setiap ahli delegasi serta menyatakan 

tujuan kunjungan rasmi.  

 

Encik Yagi Shigeki menyatakan bahawa syarikat ini menggunakan manual toll 

collection dan electric toll collection (ETC). Apa yang membezakan antara dua 

sistem ini adalah ETC merupakan sistem tanpa wayar di mana kad ETC telah 

berada sebagai sebahagian komponen kereta. Setiap pembayaran akan dihantar 

kepada Control Station Data Processing System yang berada di Pejabat Wilayah 

Serantau.  

 

Setiap maklumat pembayaran akan diproses melalui encryption system bagi 

memastikan tiada serangan siber yang menggodam sistem ini.  

 

Setiap fasiliti ETC ini diperiksa secara rutin setiap dua bulan dan sekali sebulan bagi 

mesin tol manual bagi memastikan keberkesanannya. Setiap data pengguna hanya 

boleh diakses oleh sebilangan kakitangan sahaja bagi mengelakkan kebocoran 

data. Bahkan, tempat mengakses data tersebut dijaga rapi.  

 

Setiap plaza tol akan dilengkapi oleh kamera infra merah bersama alat pengesan 

pergerakan kenderaan bagi mengesan maklumat seperti nombor plat kereta dan 

jenis kereta. Namun, plaza tol tidak akan mampu mengesan kenderaan yang 

bergerak laju.  

 

Tempoh konsesi bagi syarikat tol ini adalah selama 150 tahun, berbeza dengan 

syarikat tol di Malaysia yang mempunyai tempoh konsesi selama 40 tahun sahaja. 

Eksekutif syarikat ini juga memaklumkan bahawa harga kadar tol akan dicadang 

oleh syarikat dari semasa ke semasa, namun akan dipertimbang oleh pihak 

kerajaan. Sehingga kini, caj tol adalah 24.6 yen bagi setiap kilometer. Mengikut 

rekod, jalan raya akan diperbaiki dan dipertingkatkan kualiti setiap 7-10 tahun.  

 

 

Para Ahli Jawatankuasa mendengar taklimat berkenaan 

pengurusan tol oleh wakil syarikat. 

 

 

 

 

 

 

 

 

 

Pengurusan tertinggi syarikat mendengar perkongsian 

pengalaman dari Ahli Jawatankuasa. 

            Wakil pengurusan syarikat menggunakan visual dalam memberi penerangan. 

 

 

YB Pengerusi menghadiahkan cenderamata kepada pengurusan  

syarikat sebagai tanda kenang-kenangan. 

Penutup 

Secara keseluruhannya, lawatan kerja ke Negara Jepun oleh JKPK ini telah berlangsung 

dengan lancar dan baik. Hasil lawatan kerja ini telah memberikan manfaat kepada 

delegasi untuk memantapkan peranan JKPK dalam melaksanakan fungsi semak dan 

imbang terhadap isu-isu infrastruktur, pengangkutan serta komunikasi.

BAHAGIAN III 

 

PEMERHATIAN JAWATANKUASA 

Setelah mengkaji dan melawati tempat yang dirancang semasa lawatan kerja di Jepun, 

maka Jawatankuasa mengemukakan penemuan-penemuan seperti berikut: 

1. Jawatankuasa mengambil maklum bahawa Jepun memiliki rangkaian jalan raya 

yang sangat baik dengan ratusan ribu kilometer jalan tol yang menghubungkan 

bandar-bandar besar di seluruh negara. Jalan-jalan ini dilengkapi dengan 

teknologi canggih seperti pembayaran tol automatik dan sistem panduan 

pemanduan yang berintegrasi. 

2. Jawatankuasa mengambil maklum bahawa kereta api sangat penting di Jepun dan 

dikenali dengan kelajuan tinggi, tepat waktu, dan kecekapan. Shinkansen  

(kereta api laju) adalah ikon sistem kereta api Jepun yang menghubungkan 

bandar-bandar besar di seluruh negara dengan kelajuan sehingga 320 km/jam. 

3. Jawatankuasa mengambil maklum bahawa Jepun mempunyai sistem 

pengangkutan awam yang sangat cekap, termasuk kereta bawah tanah, bas, dan 

trem. Sistem yang digunakan ini sangat teratur, tepat waktu, dan mudah 

digunakan oleh penduduk tempatan dan pelancong. 

4. Jawatankuasa mengambil maklum bahawa Jepun mempunyai infrastruktur 

telekomunikasi yang sangat maju. Internet berkelajuan tinggi dan telefon pintar 

sangat umum. Negara ini juga mempunyai perkembangan pesat dalam teknologi 

5G dan berpotensi meneroka teknologi 6G lebih awal. 

5. Jawatankuasa mengambil maklum bahawa Jepun menggunakan teknologi 

canggih seperti sistem amaran gempa bumi dan sistem amaran tsunami untuk 

memberikan amaran awal kepada penduduk. Hal ini membolehkan mereka 

mengambil tindakan segera. 

6. Jawatankuasa mengambil maklum bahawa Jepun terlibat aktif dalam kerjasama 

antarabangsa dalam bidang pengurusan bencana. Mereka berkongsi pengalaman 

dan sumber dengan negara lain dan mengambil bahagian dalam usaha memberi 

bantuan apabila bencana melanda di luar negara. 

7. Jawatankuasa mengambil maklum Jepun membangunkan terusan dan saliran air 

yang dirancang dengan baik untuk mengawal aliran air dan mengurangkan banjir. 

Ini termasuk struktur pembendung air yang boleh dikawal seperti di Kasukabe. 

SYOR-SYOR DARI JAWATANKUASA 

Oleh itu, Jawatankuasa mengemukakan syor-syor seperti berikut: 

1. Malaysia perlu memperbaiki sistem amaran awal di seluruh negara untuk bencana 

seperti banjir dan gempa bumi. Kesedaran awam perlu ditingkatkan melalui 

pendidikan dan latihan berkala tentang tindakan yang perlu diambil dalam situasi 

bencana. 

2. Malaysia perlu mempertingkatkan pengurusan jalan raya dan pengangkutan 

awam yang cekap seperti yang dilakukan oleh Jepun. Hal ini termasuk 

penggunaan teknologi untuk pembayaran tol yang lebih mesra dan pengurusan 

lalu lintas yang sistematik, serta sistem kereta api yang berkualiti tinggi di seluruh 

negara. 

3. Malaysia boleh mengambil contoh daripada Jepun dalam pembangunan 

infrastruktur telekomunikasi yang maju, termasuk kemajuan dalam teknologi 5G 

dan perancangan terhadap 6G. Usaha ini akan meningkatkan akses internet 

berkualiti tinggi dan komunikasi yang lebih baik. 

4. Malaysia perlu menyediakan dasar-dasar (dan insentif jika perlu) untuk 

menggalakkan sektor swasta untuk memulakan kajian terhadap penggunaan 

teknologi 6G dan ke atas sebagai persediaan bagi membolehkan Malaysia 

mengambil manfaat penuh apabila sampai masanya. 

5. Malaysia boleh mempelajari pengurusan bencana yang komprehensif dari Jepun. 

Ini termasuk sistem amaran bencana, perancangan operasi menyelamat yang 

teliti, penyediaan peralatan operasi penyelamat yang berkualiti, dan kerjasama 

antarabangsa dalam pengurusan bencana. 

6. Malaysia boleh mempelajari pendekatan Jepun dalam usaha penyelenggaraan 

bangunan dan infrastruktur yang tahan bencana, termasuk penggunaan teknologi 

untuk meningkatkan kekuatan dan keselamatan bangunan bagi persediaan 

terhadap bencana alam yang tidak menentu. 

7. Malaysia perlu meneruskan usaha dalam pendidikan kesedaran awam mengenai 

bencana kepada rakyat pada setiap masa. Program-program pendidikan dan 

latihan berkala akan membantu meningkatkan kesedaran dan persediaan 

masyarakat terhadap bencana. 

8. Jepun mempunyai sistem kerjasama yang baik dengan komuniti tempatan dalam 

pengurusan bencana. Malaysia boleh mempelajari bagaimana membina 

hubungan yang kuat antara pihak berkuasa tempatan, agensi kerajaan, dan 

komuniti tempatan untuk meningkatkan tindakan bersama dalam operasi 

menyelamat setiap kali berlakunya bencana. 

9. Malaysia boleh terus meningkatkan kerjasama dengan negara-negara lain dalam 

perkara berkaitan bencana. Perkara ini termasuklah pertukaran maklumat, latihan 

bersama, dan bantuan apabila bencana melanda. 

RUMUSAN 

Berdasarkan pemerhatian dan penelitian Jawatankuasa Pilihan Khas Infrastruktur, 

Pengangkutan dan Komunikasi dalam lawatan kerja ke Jepun, Jawatankuasa bersetuju 

mengemukakan syor-syor yang terkandung dalam laporan ini:- 

1. Jawatankuasa mengesyorkan supaya Malaysia perlu memperbaiki sistem amaran 

awal di seluruh negara untuk bencana seperti banjir dan gempa bumi. Kesedaran 

awam perlu ditingkatkan melalui pendidikan dan latihan berkala tentang tindakan 

yang perlu diambil dalam situasi bencana. 

2. Jawatankuasa mengesyorkan supaya Malaysia perlu mempertingkatkan 

pengurusan jalan raya dan pengangkutan awam yang cekap seperti yang 

dilakukan oleh Jepun. Ini termasuk penggunaan teknologi untuk pembayaran tol 

yang lebih mesra dan pengurusan lalu lintas yang sistematik, serta sistem kereta 

api yang berkualiti tinggi di seluruh negara. 

3. Jawatankuasa mengesyorkan supaya Malaysia boleh mengambil contoh daripada 

Jepun dalam pembangunan infrastruktur telekomunikasi yang maju, termasuk 

kemajuan dalam teknologi 5G dan perancangan terhadap 6G. Usaha ini akan 

meningkatkan akses internet berkualiti tinggi dan komunikasi yang lebih baik. 

4. Jawatankuasa mengesyorkan supaya Malaysia perlu menyediakan dasar-dasar 

(dan insentif jika perlu) untuk menggalakkan sektor swasta untuk memulakan 

kajian terhadap penggunaan teknologi 6G dan ke atas sebagai persediaan bagi 

membolehkan Malaysia mengambil manfaat penuh apabila sampai masanya. 

5. Jawatankuasa mengesyorkan supaya Malaysia mempelajari pengurusan bencana 

yang komprehensif dari Jepun. Ini termasuklah sistem amaran bencana, 

perancangan operasi menyelamat yang teliti, penyediaan peralatan operasi 

penyelamat yang berkualiti, dan kerjasama antarabangsa dalam pengurusan 

bencana. 

6. Jawatankuasa mengesyorkan supaya Malaysia mempelajari pendekatan Jepun 

dalam usaha penyelenggaraan bangunan dan infrastruktur yang tahan bencana, 

termasuk penggunaan teknologi untuk meningkatkan kekuatan dan keselamatan 

bangunan bagi persediaan terhadap bencana alam yang tidak menentu. 

7. Jawatankuasa mengesyorkan supaya Malaysia perlu meneruskan usaha dalam 

pendidikan demi mewujudkan kesedaran awam mengenai bencana kepada rakyat 

pada setiap masa. Program-program pendidikan dan latihan berkala akan 

membantu meningkatkan kesedaran dan persediaan masyarakat terhadap 

bencana. 

8. Jawatankuasa mengesyorkan supaya Malaysia mempelajari bagaimana membina 

hubungan yang kuat antara pihak berkuasa tempatan, agensi kerajaan, dan 

komuniti tempatan untuk meningkatkan tindakan bersama dalam operasi 

menyelamat setiap kali berlakunya bencana. 

9. Jawatankuasa mengesyorkan supaya Malaysia terus meningkatkan kerjasama 

dengan negara-negara lain dalam perkara berkaitan dengan pengurusan 

bencana. Ini termasuk pertukaran maklumat, latihan bersama, dan bantuan 

apabila bencana melanda. 

10. Jawatankuasa mengesyorkan supaya tindakan sewajarnya diambil terhadap 

kesemua syor yang telah dikemukakan. 

LAMPIRAN A 

 

SENARAI DELEGASI 

 

1. Yang Berhormat Tuan Ir. Haji Yusuf bin Abd Wahab  

Ahli Parlimen Tanjong Manis (Pengerusi) 

 

2. Yang Berhormat Datuk Seri Ir. Dr. Wee Ka Siong 

Ahli Parlimen Ayer Hitam 

 

3. Yang Berhormat Datuk Wan Saifulruddin bin Wan Jan 

Ahli Parlimen Tasek Gelugor 

 

4. Yang Berhormat Tuan Ts. Zahir bin Hassan 

Ahli Parlimen Wangsa Maju 

 

5. Yang Berhormat Ir. Ts. Hj. Khairil Nizam bin Khirudin 

Ahli Parlimen Jerantut 

 

6. Yang Berhormat Tuan Ganabatirau a/l Veraman 

Ahli Parlimen Klang 

 

7. Yang Berhormat Datuk Matbali bin Musah 

Ahli Parlimen Sipitang 

 

8. Encik Ahmad Khairul Ridhwan bin Mohamed Hanif 

Pegawai Penyelidik, Seksyen Jawatankuasa Pilihan Khas 

 

9. Encik Muhammad Zydil Iman bin Zulkefli 

Setiausaha Delegasi 




























































